
КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

1924 ГЪЭ ЛЪАНДЭРЭ КЪЫДОКI

№118 (24.400) 2022 гъэм  жэпуэгъуэм (октябрым) и 4, гъубж И уасэр зы тумэнщТхьэмахуэм щэ къыдокI

«Хытхьэрыкъуэхэм»
бжьыпэр IэщIалъхьэ

IэщIагъэ
гъэщIэгъуэн  зиIэ

Жылэ  Къантемыр
4-нэ нап.2-нэ нап.2-нэ нап.

Аслъэн и 
лъагъуэжьхэр

4-нэ нап.

ФэркIэ  догушхуэ,  
допагэ

3-нэ нап.

Сэ  сыхуейкъым  дыщи  мылъкуи,  
уэ  уи  жьэгу  сыдэмысыжмэ…

КъБР-м и Iэтащхьэ КIуэ-
кIуэ Казбек муниципальнэ  
районхэмрэ къалэ округ-
хэмрэ я зэIущIэ иригъэ кIуэ-
кIащ. Абы хэтащ  КъБР-м и 
Правительствэм и УнафэщI 
Мусуков Алий,  КъБР-м и Iэ-
тащхьэм и Администрацэм и 
УнафэщI  Къуэдзокъуэ Му-
хьэмэд,  КъБР-м и Прави-
тельствэм и УнафэщIым и 
 къуэдзэ Хъубий Марат, 
 КъБР-м и Iэтащхьэмрэ Пр а-
ви тельствэмрэ я IуэхухэмкIэ 
управленэм и унафэщI Ащ-
хъуэт Азэмэтджэрий сымэ.

ЗЭIУЩIЭР теухуауэ щытащ 
цIыху гуп пыухыкIахэр моби-
лизацэм ипкъ иткIэ дзэм 
гъэкIуэнымкIэ УФ-м и Прези-
дент Путин Владимир къы-
дигъэкIа Указыр гъэзэщIэ-
ным пыщIа Iуэхухэм. Зэпкъ-
рыхауэ тепсэлъыхьащ дзэм 
ягъэкIуахэм я унагъуэхэм 
ядэIэпыкъунымкIэ ялэжьхэм, 
апхуэдэу армэм ираджахэр 
зыхуеину фащэхэмкIэ къыз э-
рызэрагъэпэщым.

Фигу къэдгъэкIыжынщ 
Къэ   бэрдей-Ба лъкъэрым 
щып    сэухэм ящыщу дзэм яша 
япэ гупхэр къулыкъу щащIэну 
щIыпIэхэм зэрынэсар.

КъБР-м и Iэтащхьэм къы-

Илъэс 55-м щIигъуауэ ди къэралым ща-
гъэлъапIэ ЕгъэджакIуэм и махуэр. Егъэ-
джэныгъэ IэнатIэм и «пкъо» егъэджакIуэм 
ди къэралым гулъытэ лъагэ зэрыщи-
гъуэтыр иужьрей лъэхъэнэм зыхэд-
мыщIэу къанэркъым. «Къэрал унафэщI-
хэм ялъэкI псори ящIэнущ егъэджакIуэм 
и пщIэр жылагъуэм нэхъри къыщыIэта 
 хъун папщIэ, абы къыдэкIуэуи езы егъэ-
джакIуэхэми зыхащIэн хуейщ я пщэ мы-
хьэнэшхуэ зиIэ къалэн къызэрыдэхуэр», - 
апхуэдэ псалъэхэр зи купщIэ гупсысэхэр 
 УФ-м и Президентми Правительствэм хэт-
хэми щIэх-щIэхыурэ утыкухэм щыжаIэ. 

ЕГЪЭДЖАКIУЭМ и Iуэхухэр егъэфIэ кIуэ-
ным, хуэфащэ увыпIэ жылагъуэм щигъуэ-
тыжыным хуэгъэпса мурадхэр зы илъэс-      
кIи зэфIэха хъунукъым. Абы тещIыхьащ 
къэрал программэ хэхахэр. Апхуэдэщ, 
къапщ тэмэ, илъэс зыбжанэ лъандэрэ 
екIуэкI, УФ-м и Президентым къыхилъхьауэ 
щыта «Егъэджэныгъэ» лъэпкъ проектыр. 
Абы къыщыгъэлъэгъуа унэтIыныгъэхэр, 
 къанэ щымыIэу, хуэгъэпсащ егъэджэныгъэ 
IэнатIэм, абыхэм я IэщIагъэлIхэм я Iуэхур 
дэгъэкIыным, я лъабжьэр гъэбыдэным, я 
пщIэр къэIэтыным. Апхуэдэ икIи нэгъуэщI 
Iуэху бгъэдыхьэкIэщIэхэм я фIыгъэкIэ 
 хо хъуэ ныбжьыщIэм ират щIэныгъэм и 
 фIагъым, ар дунейпсо мардэхэм хуэкIуэ 
мэхъу. А псом къадэкIуэу,  цIы хухэм игъа-
щIэми къыддекIуэкI лъапIэныгъэхэр пхъу-
мэну гугъущ, ахэр къытщIэувэ щIэблэм гурэ 
псэкIэ зыхебгъэщIэнри Iуэху тыншкъым. 
ЩIэблэм щIэныгъэ куу етынри гъэсэныгъэ 
екIу хэлъу къэгъэтэджынри зи къалэн нэ-
хъыщхьэхэм ящыщщ школ лэжьакIуэхэр. 
Ди егъэджакIуэхэр хущIокъу а къалэн гугъу-
хэр тэмэму зэрагъэзэщIэным икIи ныб-
жьыщIэхэр къэхутэныгъэ лэжьыгъэхэм, 
творческэ Iуэхухэм дегъэхьэхынми, спор-
тым жыджэру хэшэнми гулъытэшхуэ хуащI. 

Республикэм иджыпсту щылажьэ егъэ-
джакIуэхэм я бжыгъэр мин 11-м щIегъу, 
абыхэм ящыщу процент 80-м щIэныгъэ нэ-
хъыщхьэ, мини 7-м категорие нэхъыщхьэ 
яIэщ, 200-м щIигъум «ЩIыхь зиIэ егъэ-
джакIуэ», 600-м «Курыт щIэныгъэ егъэгъуэ-
тыным щIыхь зиIэ и лэжьакIуэ» цIэхэр зэ-
рахьэ. Куэдым медалхэмрэ орденхэмрэ 
 хуагъэфэщащ, щIэныгъэ зэхуэмыдэхэм я 
кандидатхэри ди мащIэкъым. 

Зы гъи къанэркъым егъэджэныгъэр егъэ-
фIэкIуэным хухах ахъшэр нэхъыбэ мыхъуу. 
Ар хуаутIыпщ школыщIэхэр ухуэным, 
 ла жьэ хэр зэгъэпэщыжыным, егъэджа кIуэ-
хэм я улахуэр къэIэтыным, IэнатIэм техноло- 
гие, методикэ пэрытхэр хэгъэхьэным, про-
граммэщIэхэр, тхылъыщIэхэр къэщтэным, 
егъэджакIуэхэм я щIэныгъэм хэгъэхъуэ-
ным, лэ жьыгъэм къыхэжаныкIхэр гъэпэ-
жэным. Апхуэдэу ахъшэ мымащIэ хуау-
тIыпщ «Егъэджэныгъэ» лъэпкъ проектым 
къыщыгъэлъэгъуа унэтIыныгъэр гъащIэм 
хэпщэным. 

Апхуэдэ щIэныгъэ куу зыбгъэдэлъ ди 
егъэджакIуэхэр дапщэщи хущIокъу я 
пщэрылъ къалэн гугъухэр - щIэблэр гъэ сэ-
ныр, егъэджэныр, цIыхухэм игъащIэми 
къыд декIуэкI лъапIэныгъэхэр абыхэм гурэ 
псэкIэ зыхегъэщIэныр - тэмэму зэрагъэ-
зэщIэным. Къэрал унафэщIхэри йолIалIэ 
егъэджакIуэхэм хуащI пщIэм жылагъуэм 
щыхэгъэхъуэным. Къапщтэмэ, къэкIуэну 
2023 гъэр яубзыхуащ ЕгъэджакIуэмрэ унэ-
тIакIуэмрэ я илъэсу. 

КъытщIэхъуэ щIэблэм я ехъулIэныгъэхэм 
телажьэ егъэджакIуэхэм дохъуэхъу я IэщIа-
гъэм епха махуэшхуэр угъурлы яхуэхъуну, 
ар IуэхугъуэщIэхэмрэ жэрдэмыщIэхэмрэ 
лъэр яхущIэзыгъэкIыу къахущIэкIыну. Жэ-
пуэгъуэм и 5-м хуэдэу гуапагъэрэ гулъытэ-
кIэ гъэнщIа махуэ куэд гъащIэм щывиIэну 
ди гуапэщ. 

ЖЫЛАСЭ  Маритэ.КъБР-м Узыншагъэр хъумэнымкIэ и министр Къалэбатэ 
Рустам зригъэлъэгъуащ Шэрэдж куейм щыIэ поликлини-
кэр зыхуей зэрыхуагъазэ щIыкIэр. 

«УЗЫНШАГЪЭР хъумэнымкIэ ухуэныгъэхэр егъэфIэкIуэн» 
щIыналъэ Iуэхум ипкъ иткIэ Къэщкъэтау дэт поликлиникэр 
къагъэщIэращIэ. Лэжьыгъэхэр зэфIэкIмэ зы жэщ-махуэм 
 къриубыдэу мыбы цIыху 350-м щеIэзэфынущ, Iэмэпсымэхэм-
кIэ къызэгъэпэщауэ поликлиникэ екIу хъужынущ. 

Куей сымаджэщым и дохутыр нэхъыщхьэ Рахаев Аслъэн 
министрым къызэрыжриIамкIэ, поликлиникэм и 3-нэ, 4-нэ 
къат хэр зыхуэчэм щымыIэу зыхуей хуагъэзащ,  бжэ-щхьэгъуб-
жэхэр хэлъщ, унащхьэр зэрахъуэкIащ, лифтитI ягъэуващ, ко-
тельнэри хьэзырщ. 

Министрымрэ абы и къуэдзэ Къармэ Маратрэ къапщытащ 
дохутырхэм деж зэрызыщрагъэтх, «Госуслуги» порталым и 
лэжьэкIэр. Къалэбатэр апхуэдэу куей сымаджэщми щыIащ, 
цIыхухэм абы зэрыщеIэзэм зыщигъэгъуэзэн папщIэ. 

Ухуэныгъэхэр щэкIуэгъуэ мазэм зэфIагъэкIыну траухуащ. 
ТАРИМ Алисэ,

КъБР-м Узыншагъэр хъумэнымкIэ
и министерствэм и пресс-IуэхущIапIэ. 

зэхуэсахэр щыгъуазэ ищIащ 
мобилизацэм ипкъ иткIэ да-
гъэкIхэр федеральнэ Iэна-
тIэм зэрыщыдаIыгъым къы-
дэкIуэу, абыхэм папщIэ со-
циальнэ шэсыпIэ хэхахэр 

щIы  налъэми къызэрыщы -
зэр а гъэ пэщынум. Абы теу хуа 
зыхуэфащэ Указыр респуб-
ликэм и унафэщIым и сай-
тым иралъхьащ. Дзэм яша 
дэтхэнэ зыми республикэм 

къыбгъэдэкIыу мазэ къэс сом 
мин 25-рэ иратынущ. Респуб-
ликэм щыщ дзэ къу лыкъущIэр 
уIэгъэ хъуа мэ, фэбжьым и 
хьэлъагъым елъы  тауэ сом 
мини 100-м  щегъэжьауэ сом 

мин 300-м нэс хухах, хэкIуэда-
мэ - абы и унагъуэм сом 1 ме-
луанкIэ дэ Iэ пыкъунущ.

Къэбэрдей-Балъкъэрым 
зэ пы мыууэ къыщызэрагъэ-
пэщ мобилизацэм ипкъ иткIэ 
дзэм ягъэкIуахэм я унагъуэ-
хэм защIэгъэкъуэным хуэу-
нэтIа Iуэхухэр.

«Пэжыр жыIэн хуейщ, пIэ-
щIэгъуэ зэманти, зыхуей-зы-
хуэфIхэр къэщэхуным  гъуэгу 
теувэхэм ящыщ куэ дым езы-
хэм я ахъшэ трагъэ кIуэдащ. 
Нэхъ япэкIи зэры жысIащи,         
апхуэдэхэм я ахъ шэр хуап-
шыныжынущ.  А  псоми къа-
дэ кIуэу, республикэм  и 
 хьэ  ры чэтыщIэхэм жэрдэм 
 къыхалъхьащ псоми я дежкIэ 
 мы  хьэ нэшхуэ зиIэ Iуэхум 
 ахъ  шэкIэ къыхэувэну», - жи-
Iащ КIуэкIуэ Казбек.

Республикэм и унафэщIым 
муниципальнэ щIыналъэхэм 
я Iэтащхьэхэм яхуигъэуващ 
мобилизацэм хиубыдэу дзэм 
ягъэкIуахэм я унагъуэхэм 
ядэ  Iэпыкъуныр адэкIи къа-
мыгъэтIэсхъэну, дэтхэнэ 
 лъэ Iури къалъытэну икIи нэхъ 
хуэ ныкъуэхэм гулъытэ хэха 
хуащIыну.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

Урысейм къыщыгъуэтыгъуейщ Нал-
шык хуэдэу лъэс зекIуапIэ ехьэжьахэр 
щаухуа зы щIыпIэ.

КУЭДЫР зэрыщыгъуазэщи, иужьрей зэ-
маным яухуахэр 7 мэхъу, зым нэхърэ 
 адрейр нэхъ дахэжу. Къапщтэмэ, псоми 
къащхьэщыкIыу, ди къалащхьэм хъума 
щыхъуащ, уэздыгъэ нэхукIэ улъыхъуэкIи 
нобэ зыщIыпIи щумыгъуэтыжыну, пасэ зэ-
маным хаса мыIэрысейхэмрэ кхъужьей-
хэмрэ. Щыхьэрым и лъэс лъагъуэхэр 
(скверхэр) щаухуэм, дизайнерхэм фIыщIэ 
яхуэфащэу, а жыгхэр къранащ, абыхэм 
уахэплъэн фIэкIа нэхъ хэмылъми, укIуэу 
зэбгъэлъагъу хъуну.

Ди дунеяплъэ цIыкIум къыщыщIэд-
дзэнщ Къэбэрдей-Балъкъэрыр илъэси 100 
зэрырикъум ехьэлIауэ  ЗэгурыIуэныгъэм рэ 
Абхъазымрэ  я утыкухэм я зэхуакум хуэзэу 
ящIа лъэс зекIуапIэмкIэ. «Къэбэрдей- 
Балъкъэрыр илъэси 100 зэ рырикъум и 
лъэс зекIуапIэ» - аращ абы фIащар. 

Ар лъэс зекIуапIэ къудей мыхъуу, нэгу- 
зыужьыпIэщ, сабийхэм я джэгупIэщ, къи -
щынэмыщIауэ, цIыху IэпщIэлъапщIэхэм я 
IэдакъэщIэкIхэр щагъэлъагъуэ павильон 
дахащэ хэтщ.

Архитекторхэмрэ къэкIыгъэхэмкIэ дизай-
нерхэмрэ Iуэхум куууэ зэрегупсысар икIи я 
зэфIэкI  псори зэрырахьэлIар гурыIуэ-
гъуэу, Iэхэлъахэм гъэпсыкIэ телъыджэ 
иратащ. БетонкIэ джафэу къигъэжыкIа 
лъэс гъуэгу нэшэкъашэ бгъуфIэр, адрыщI-

кIэ щыIэ бжьэпэ мылъагэ дыдэм носри, 
совет лъэхъэнэм лъандэрэ хъума хъуа ас-
фальт гъуэгу цIыкIум хохьэж. Абдежхэм 
цIыху щызекIуэжу щытакъым, щIыпIэр 
зэрызэгъуэкIым къыхэкIыу. Къищы нэ-
мыщIауэ, утыкум щызэхыхьэ щэбэт - тхьэ-
махуэ жармыкIэм ибгъу къекIуэкIыр къуа-
цэ-чыцэт, жыпIэнурамэ, итыргъуей къу-
дейхэми зыри емыIусэу. Iуву зэхэкIыхьа 
щIыпIэм иджы ныбжьыщIэхэм лъакъуэры-
гъажэкIэ хуиту къыщажыхь.

ЩIэрыщIэу къэунэхуа хуэдэщ нэм къип-
лъыхьыр; мывэкIэщхъ щыкъуей цIыкIу за-
щIэу зэхэлъ лъагъуэ напщIэхэр, шэнтжьей 
теплъэ зиIэ тетIысхьэпIэхэр, джафэу 
зэщIэупса пхъэ ентIыр IувхэмкIэ къэгъэу-
выхьа пшахъуалъэхэр, хъыринэ  хъурей хъ-
арышхуэхэр - псоми дымылъэ гъуа щIэщы-
гъуагъ хэлъщ.

НэгузыужьыпIэм и курыкупсэм хуозэ аб-
джыпс защIэу къещIэкIа гъуазджэ гъэлъэ-
гъуапIэр. ИджыпстукIэ абы фIэлъщ ди 
лъэпкъ фащэ, балъкъэрхэм я арджэныр, 
IэпщIэлъапщIэхэм я Iэдакъэ къыщIэкIа 
хьэпшып зыбжанэ. Мы махуэхэм гъэлъэ-
гъуапIэм и хъуреягъым удз гъэгъа зэ-
мыфэгъухэр кърасэкIащ, дизайн Iэмал 
щхьэхуэм тету; гъэгъахэм екIупсу кIэщIа-
сащ мэкъупIэхэм уэру къыщыкI шэмэдж-
гъэжьгъыжьгъыр, уащыхэплъэкIэ губ-
гъуэр уи нэгу къыщIигъэхьэу.

Псоми хуэдэжкъым зыхуей хуагъэза 
щIыпIэм изу кърана пхъэщхьэмыщхьэ 
 жы г  хэр. Къуажэ хадэм уит хуэдэ, хьэрэмут 
кхъужьышхуэхэр, пасэрей мыIэрысэ 
кIыхьхэр, пхъэгулъ фIыцIэхэр жыг щIагъ-
хэм щIэзу щIэлъщ, лъэ увыпIэ яIэкъым 
мейхэмрэ мэзкхъужьейхэмрэ я лъаб-
жьэхэми. Дахащэщ ди лъэс зекIуапIэхэр!

ЛЪОСТЭН Музэ. 

ЩIэблэм я унэтIакIуэхэр

ЛъэныкъуитIыр 
зэгуроIуэ

АБХЪАЗ. АР-м и Президент Бжа-
ние Аслъэнрэ Урысейм и лIыкIуэу 
Абхъа зым щыIэ Шургалин Михаил-
рэ лэжьыгъэ IуэхукIэ зэхуэзащ. 

АХЭР тепсэлъыхьащ дяпэкIэ къэ-
ралитIыр зэрызэдэлэжьэну щIыкIэм 
икIи я зэпыщIэныгъэр нэхъ тынш 
зэращIыным теухуа Iэмалхэр яубзы-
хуащ. ЗэIущIэм хэтащ Абхъазым и ви-
це-президент Гунбэ Бадрэ, Президен-
тым и Администрацэм и УнафэщI 

ТрагъэкIуэдар  хуапшыныжынущ

Къэщкъэтау поликлиникэм 
ухуэныгъэхэр 

зэрыщекIуэкIыр къапщытэ

Урысей Федерацэм Шынагъуэншагъэм-
кIэ и федеральнэ къулыкъум, Урысей 
 Федерацэм и Следственнэ комитетым, 
Урысей МВД-мрэ Урысей лъэпкъ гвар-
диемрэ зэщIыгъуу къызэпаудащ Къэбэр-
дей-Балъкъэр Республикэм и транспорт 
IуэхущIапIэхэм щалэжьыну зыхэта щIэп-
хъаджагъэр.

КъБР-м и Прохладнэ районым и Солдат-
скэ станицэм Ленин В. И. и цIэр зезыхьэ 
псыжапIэ кIэнауэм зэпрыкI гъущI гъуэгу 
лъэмыжыр къагъэуэнкIэ зэрыхъунум теу-
хуауэ къаIэрыхьа хъыбарым и пэжыпIэр 
 зэхагъэкIын Iуэху зэрахуэу, а щIыпIэм щау-

ГъущI гъуэгур
къагъэуэнут

быдащ гъущI гъуэгур къызэрагъэуэнур 
щIэзылъхьэ цIыхуитI, IэщэкIэ зэщIэузэдауэ. 

Ахэр яубыдыну яужь щихьэм, IэщэкIэ къа-
хэуэу хуежьати, тIури яу кIащ. 

Къэрал кIуэцI IуэхухэмкIэ органхэм я лэ-
жьакIуэхэм лей къатехьакъым. 

ЩIапхъаджагъэр къыщыхъуа щыпIэм 
деж, къагъауэ Iэмэпсымэм нэмыщI, къы-
ща гъуэтащ автомат, кIэрахъуэ, шэ зэ мы-
лIэужьыгъуэхэр. 

ЩIэпхъаджащIэхэм я зыр щыпсэум 
 къы щIа хащ къагъауэ Iэмэпсымэхэм я 
 пкъыгъуэ хэмрэ ахэр зэращI Iэмэпсымэ-
хэмрэ. 

КъищынэмыщIауэ, яубыдащ щIэпхъа-
джащIэхэм япыщIари. 

Уголовнэ Iуэхухэр къаIэтащ хабзэм къемы-
зэгъыу Iэщэ, къагъауэ пкъыгъуэхэмрэ Iэ-
мэп сымэхэмрэ зехьэн щIэпхъаджагъэхэм 
теухуауэ.

Къэбэрдей-Балъкъэрым и егъэджэныгъэ IэнатIэм и лэжьакIуэхэу пщIэ зыхуэсщIхэ! 
Си гум къыбгъэдэкIыу сынывохъуэхъу фи IэщIагъэм епха махуэшхуэмкIэ - ЕгъэджакIуэм 

и махуэмкIэ! ЕгъэджакIуэм и лэжьыгъэм мыхьэнэуэ иIэр къыпхуэмылъытэным хуэдизщ. 
Вбгъэдэлъ педагогикэ Iэзагъыр, акъылымрэ шыIэныгъэмрэ, апхуэдэуи фи IэщIагъэм 
гурэ псэкIэ фызэрыхущытыр сэбэпышхуэщ къытщIэхъуэ щIэблэм щIэныгъэрэ IэщIагъэрэ 
зрагъэгъуэтынымкIэ, я зэфIэкIхэм хагъэхъуэнымкIэ, гъащIэм ехъулIэныгъэхэр щызыIэра-
гъэхьэнымкIэ, къэралым и къэкIуэнур зэрыхъунури фэлъытащ. 

Къэбэрдей-Балъкъэрым щолажьэ егъэджакIуэ Iэзэхэр. Абыхэм яхузэфIокI урысей 
егъэджэныгъэм фIагъыу хэлъыр, зэманым къигъэув мардэхэри, бгъэдыхьэкIэщIэхэри, 
творческэ Iуэху зехьэкIэри абы щIыгъужу, лэжьыгъэм къыщагъэсэбэпын. ФIыщIэ ин фху-
зощI зэфIэвгъэкI лэжьыгъэ хьэлэлым, IэщIагъэм епхауэ вбгъэдэлъ зэфIэкI лъагэхэм, фи 
гу  хуабагъымкIэ сабийхэм фазэрыдэгуашэм щхьэкIэ. Зэгъусэу дэ тлъэ кIынущ ди респуб-
ликэм фIагъ лъагэ зиIэ егъэджэныгъэ къыщызэдгъэпэщын, сабийхэр ехъулIэныгъэщIэхэм 
хуэтшэфынущ, ди къэралми къидгъэхъуэфынущ хэкупсэ гъэсэныгъэ нэс зыхэлъ щIэблэ 
дахэ. 

Си гуапэу сынывохъуэхъу узыншагъэ быдэ, насып, зэпэщыныгъэ фиIэну, Къэбэрдей-
Балъкъэрымрэ ди къэралымрэ яфI зыхэлъ ехъулIэныгъэщIэхэр зыIэрывгъэхьэну.

Къэбэрдей-Балъкъэр Республикэм и Iэтащхьэ 
КIуэкIуэ Казбек щIыналъэм и егъэджакIуэхэм я 

IэщIагъэм епха махуэшхуэмкIэ
ЗЭРЕХЪУЭХЪУР

Зэрыгушхуэм
хуэдэщ

Нанбэ Жансэхъу, Урысей лIыкIуэм и 
чэнджэ щэгъу Литвинов Максим 
сымэ. 

Пщащэхэр зэпоуэ

АДЫГЕЙ. Республикэр 100 зэрыри-
къум ирихьэлIэу Мейкъуапэ ще-

кIуэкIащ «Адыгэ пщащэ» дунейпсо 
фестиваль-зэпеуэр. Абы хэтащ 
Адыгейм, Къэбэрдей-Балъ къэрым, 
Краснодар крайм къи кIа пщащи          
10.

ХЪЫДЖЭБЗХЭМ я нэхъыфIыр 
къыщыхахым кIэлъыплъакIуэхэм 
 нэхъыбэу гу зылъатар пщащэхэм я 
анэдэлъхубзэм и шэрыуагъырщ, къы-
зыхэкIа лъэпкъыр зэрацIыхурщ, 
адыгэм и хабзэмрэ щэнхабзэмрэ зэ-
ращIэрщ. Апхуэдэуи зэпеуэм хэтахэм 
ягъэлъэгъуащ я IэбэкIэмрэ лъэпкъ 
шхыныгъуэхэр зэрапщэфIыфымрэ. 

Зэхьэзэхуэм хэта пщащэ псоми гу-
лъытэ хэха яхуэфащэт, дэтхэнэри ща-
пхъэу бгъэлъагъуэ хъун хуэдэу зэчии-
фIэхэт, Iэдэбхэт, шэрыуэхэт, жьа-
кIуэхэт. ИтIани, зэпеуэ щыхъукIэ, кIэ-
лъып лъакIуэхэр хэдэжри, япэ увыпIэр 
лъагъэсащ Адыгэ Республикэм щыщ, 

АКъУ-м и студент Гъубжокъуэ Ми ла-
нэ, етIуанэ увыпIэр къихьащ КъБР-м 
икIа Беслъэней Замирэ, ещанэр хэ-
гъэрейхэм ящыщ ЩауэпцIэкъуэ Ди-
нарэщ. 

НЭЩIЭПЫДЖЭ Замирэ. 



Дунейм
щыхъыбархэр

Теддзэ тхыгъэхэм къыщыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

 
жэуап зыхь  сек ретарым и къуэ-         

дзэ Джатокъуэ Марьянэ, корректор-
хэу Елмэс ФатIимэ (2, 4-нэ нап.), 
Щоджэн Заирэ (1, 3-нэ нап.).

КомпьютеркIэ газетым и теп лъэр 
ящIащ Ныр Саидэ, Щомахуэ Ма-
рианнэ.

Сурэтхэм елэ жьар  Бицу Жаннэщ.

«Издательство «Южный 
регион» ООО-м щытра-
дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

Футбол

«Чайка» (Песчанокопскэ) - «Спартак-Налшык» (Налшык) - 
3:1 (2:0). Песчанокопскэ. Чайкэ И. и цIэр зезыхьэ стадион. 
Жэпуэгъуэм и 2-м. ЦIыху 742-рэ еплъащ. 

Судьяхэр: Шипков (Белореченск), Охрименкэ (Мейкъуапэ), 
Пичугин (Ставрополь). 

«Чайка»: Аверкиев, Синяк, Детенышев, Волков, Ивашин, 
Смирнов (Зарыпбеков, 57), Гыстаров, Колмаков (Коломийцев, 
81), Орлов (Хохлачёв, 46), Садов (Квеквескири, 57), Востриков 
(Колдунов, 72).

«Спартак-Налшык»: Мицаев, Мэкъуауэ (КIэдыкIуей, 76), 
Белоусов, Далиев, Лелюкаев, ХъутIэ (Топурие, 55), Дэхъу, 
Масленников, Торосян (Жангуразов, 55), Черткоев, Ашуев 
(ЛIуп, 75).

Топхэр дигъэкIащ: Востриковым, 4 (1:0). Садовым, 40 (2:0). 
Востриковым, 48 (3:0). КIэдыкIуейм 87-пенальтикIэ (3:1). 

Дагъуэ къыхуащIащ Дэхъумрэ Масленниковымрэ.

МЫГЪЭРЕЙ «Спартак-Налшыкыр» иужь илъэсхэм зытет 
мардэм къытекIыркъым. Мис иджы я Iуэхур зэтоувэ 
щыжытIэм, Iэмал имыIэу къызэIащIэж. НэгъуэщIу щIэх 
щытынуи фIэщщIыгъуейщ.

Урысей Федерацэм футболымкIэ и етIуанэ дивизионым           
и Япэ гупым 2022 - 2023 гъэхэм щыIэ зэхьэзэхуэм зэхъуэкIы-
ныгъэ зэрыхалъхьам зэпеуэр нэхъ гъэщIэгъуэн ищIыну 
дыпэплъа щхьэкIэ «Спартак-Налшыкым» и дежкIэ псори 
зэрыщыту къэнэжа хуэдэщ. Армырамэ дауэ къызэрыбгу-
рыIуэнур джэгугъуэ пщыкIузым яужькIэ ди щIалэхэр еянэ 
увы пIэм  зэрыфIэмыкIыфыр. Яужь къитыр командих къу-
дейщ икIи абдежым къыщынэмэ зэпеуэм и япэ Iыхьэм еханэ 
увыпIэр нэхъ мыхъуми щамыубыдыфмэ, адэкIэ зэныкъуэ-
къунур къыкIэрыхухэращи, армырами стадионым къекIуалIэ 
цIыху мащIэ дыдэри кIэрыхужынущ. 

ЕтIуанэ дивизионым и Япэ гупым щыпашэхэм ящыщ 
«Чайка»-м ди щIалэхэр вэсэмахуэ Песчанокопскэм зэры щы-
пэмылъэщынур, дауи, тщIэрт. АрщхьэкIэ, сыт щыгъуи хуэдэу, 
гугъэ гуэрхэр аддэ жыжьэу гущIэм щыдгъэпщкIуат. Джэгум 
щIидзэри дакъикъиплIи дэкIатэкъым, ахэр псори къыщызэ-
тещэщэжам. Хэгъэрейхэм я гъуащхьауэ Садовыр зэуа топым 
Мицаевым ерагъкIэ къригъэгъэзащ, ауэ абы япэу нэса 
Востриковым налшыкдэсхэм гугъэ лъэпкъи къахуигъэна-
къым. Ардыдэм мыгувэу бжыгъэр игъэбэгъуэфынут: ди 
гъуащ хьэхъумэр Iэзэу лъэныкъуэ иригъэзри, ар лъэщу 
 къеуащ. Сантиметр зыбжанэщ гъуэр хигъэщIэным къыхуэнэ-
жатэр. 

33-нэ дакъикъэм Смирновыр метр 30 хуэдизкIэ пэжыжьэу 
ди гъуэм къеуащ. «Спартак-Налшыкым» и гъуащхьэтетыр 
абы пэплъэхатэкъым икIи, хуэзатэмэ, бжыгъэр нэхъыбэж 
 хъунут. АрщхьэкIэ ар къыщыхъуар тIэкIу нэхъ иужькIэщ. Са-
довыр жыжьэу щыту апхуэдизу Iэзэу икIи лъэщу топыр 
 къиутIыпщати, къыхуегъэгъэзэнкIэ зы Iэмали щыIэтэкъым - 
0:2.

Загъэпсэхуауэ къихьэжа песчанокопскэдэсхэм джэгум и 
етIуанэ Iыхьэри жыджэру къыщIадзащ. 48-нэ дакъикъэм 
 абыхэм бжыгъэр 3:0-м нагъэсащ икIи гурыIуэгъуэ хъуащ 
«Чай ка»-м текIуэныгъэр зэриIэрылъхьэр. 

Джэгум и иужь дакъикъэхэм «Спартак-Налшыкым» зы топ 
закъуэ дигъэкIыну хузэфIэкIащ. АрщхьэкIэ абы мыхьэнэ 
лъэпкъ иIэжтэкъым.

Зи чэзу текIуэныгъэм иужькIэ Песчанокопскэм и «хытхьэры-
къуэхэм» зэхьэзэхуэм бжьыпэр щаубыдащ. Абыхэм къра-
гъэкIуэтэхащ Дон Iус Ростов щыIэу щIыпIэ СКА-м къыхигъэ-
щIа Волгоград и «Ротор»-р. 

Нобэрей «Спартак-Налшыкыр», дауи, пашэхэм куэдкIэ къа-
кIэроху икIи и плъапIэ нэхъыщхьэр командэ нэхъыфIихым 
яхэхуэнырщ, зэпеуэм и етIуанэ Iыхьэ зытемыукIытыхьын хьэр-
хуэрэгъу нэхъыфIыIуэхэр иIэн папщIэ. ЗэкIэ Биджиев Хьэсэн-
бий и гъэсэнхэм ари яхузэфIэкIыркъым. ЯхузэфIэкIынуи 
фIэщ щIыгъуейщ я гъуэр апхуэдэу фIэкIа яхуэмыхъумэну-          
мэ - Владикавказ и «Алания-2»-м фIэкIа дыдейхэм нэхърэ топ 
нэхъыбэ зыхудагъэкIа зэхьэзэхуэм хэткъым. Абы и зэранкIэ 
псыхэкIуадэ мэхъур адрейхэм я гугъехьри, псом хуэмыдэу зи 
хьэрхуэрэгъухэм куэдрэ я жагъуэ зыщI (зэIущIэ къэс ику иту 
тIорытIэ) ди гъуащхьауэхэм. 

Иджы фыщыдгъэгъуэзэнщ Урысей Федерацэм футбо-
лымкIэ и етIуанэ дивизионым и Япэ гупым 2022 - 2023 гъэхэм 
щекIуэкI зэхьэзэхуэм и адрей зэIущIэхэм къарикIуа бжы-
гъэхэм. Мис ахэр: «ЕсэнтIыгу» (ЕсэнтIыгу) - «Форте» 
 (Таганрог) - 0:1, «Легион» (Мэхъэчкъалэ) - «Алания-2» (Вла-
дикавказ) - 1:1, «Динамо-Ставрополь» (Ставрополь) - «Био-
лог-Новокубанск» (Прогресс) - 0:1, СКА (Дон Iус Ростов) - 
«Ротор» (Волгоград) - 1:0, «Дружба» (Мей  къуа пэ) - «Мэшы-
къуэ-КМВ» (Псыхуабэ) - 0:1, «Черноморец» (Новороссийск) - 
«Кубань-Холдинг» (Павловскэ) - 3:0. 

КъыкIэлъыкIуэ джэгугъуэр «Спартак-Налшыкым» и ста-
дионым щригъэкIуэкIынущ. Жэпуэгъуэм и 8-м абы къри-
гъэблэгъэнущ зэхьэзэхуэм и турнир таблицэм иужь дыдэ 
увыпIэр щызыIыгъ «ЕсэнтIыгур». 

ЖЫЛАСЭ Замир. 

«Хытхьэрыкъуэхэм»
бжьыпэр IэщIалъхьэ

 Урысей Федерацэм футболымкIэ и етIуанэ 
дивизионым и Япэ гупым 2022 - 2023 гъэхэм 

зэхьэзэхуэр зэрыщекIуэкIыр

Дж.

11
11
10
11
11
11
11
11
11
11
11
10
11
11

Къ.

8
7
6
6
7
4
4
4
3
2
1
1
1
1

З.

2
2
3
3
0
5
4
3
4
3
5
3
3
2

Т.

18-3
24-10
15-8
15-10
17-17
12-9
15-12
21-18
14-16
12-15
9-14
19-12
8-24
5-17

О.

26
23
21
21
21
17
16
15
13
9
8
6
6
5

ФI.

1
2
1
2
4
2
3
4
4
6
5
6
7
8

    Командэхэр

1.
2.
3.
4.
5.
6.
7.
8.
9.
10.
11.
12.
13.
14.

«Чайка» 
«Ротор»
«Черноморец» 
«Биолог-Новокубанск» 
«Кубань-Холдинг» 
СКА
«Форте»
«Спартак-Налшык»
«Мэшыкъуэ-КМВ» 
«Дружба»
«Динамо-Ставрополь» 

«Легион» 
«Алания- 2»

«ЕсэнтIыгу»

Къэхъун дэт 2-нэ курыт 
еджапIэм Iэтауэ щекIуэкIащ 
цIыхубэ усакIуэ, джэгуа-
кIуэ цIэрыIуэ, КъБАССР-м 
гъуа зджэхэмкIэ щIыхь зиIэ 
и лэжьакIуэ ХьэхъупащIэ 
Амырхъан къызэралъхурэ 
илъэси 140-рэ зэрырикъум 
теухуа зэIущIэ гуапэ. 

АДЫГЭ лъэпкъ литера-
турэм, гъуазджэм, IуэрыIуа-
тэм хэлъхьэныгъэ ин хуэ-
зыщIа, къэралым пщIэ щи-
Iэу, щIыналъэм и цIэр щаIэту 
псэуа лIы Iумахуэм и гъа-
щIэм къыдэкIуэтей щIэблэм 
я  дежкIэ иIэ мыхьэнэмрэ 
абы и фэеплъым къуа жэ-
дэсхэм пщIэ зэрыхуащIымрэ 
нэрылъагъуу загъэхьэзырат 
курыт еджапIэм и егъэ-
джакIуэхэмрэ еджакIуэхэм-
рэ. ЗэIущIэм  кърагъэблэ гъат 
КъБР-м и Парламентым и  
депутат, КПРФ-м и Аруан ра-
йон щIыналъэ  къудамэм и 
япэ секретарь Къардэн Му-
радин,  КъБР-м Егъэ джэ-
ныгъэмрэ щIэныгъэмкIэ и 
ми нистерствэм Лъэп къыб-
зэхэр джынымкIэ и къуда-
мэм и унафэщI Мыз Залинэ, 
ЕгъэджэныгъэмкIэ Урысей 
академием ПсихологиемкIэ  
и институтым и щIэ ныгъэ лэ-
жьакIуэ нэхъыжь, тхыдэ 
щIэныгъэхэмкIэ кандидат 
 Сокъур Валерэ, УФ-м и Тха-
кIуэхэм я зэгухьэныгъэм хэт, 
усакIуэ Джэдгъэф Борис, 
Къэбэрдей Адыгэ Хасэм и 
тхьэмадэ ХьэфIыцIэ Му хьэ-
мэд, «Адыгэ псалъэ»  газетым 
и редактор нэхъыщхьэ  Жы-
ласэ Заурбэч, КъБР-м и 
цIыхубэ сурэтыщI Жылэ Ана-
толэ,   КъБР-м и Проф союз-
хэм я зэ гу хьэ ныгъэм и уна-
фэщI Дау Марья нэ, КъБР-м 
гъуазджэ хэмкIэ щIыхь зиIэ и 
лэжьакIуэ, композитор Жы-
рыкъ Заур, КъБР-м и цIыху-
бэ сурэтыщI Бгъэжьнокъуэ 
Заурбэч,   КъБР-м  Тха кIуэ хэм 
я зэгу хьэ ныгъэм и правле-
нэм и сек ретарь  НафIэдз 
Му хьэ мэд, уэрэджыIакIуэ 
цIэрыIуэ,  Па  щIэ Бэчмырзэ и 
музейм и унафэщI ПащIэ 
 Ленэ, Аруан щIыналъэ биб-
лиотекэм и унафэщI Молэ 
Заретэ, нэгъуэщIхэри.   

ЗэIущIэр ирагъэкIуэкIащ 
«ДыгъафIэ къалэ» сабий 
творчествэмкIэ республикэ 
академием и егъэджакIуэ 
ХьэхъупащIэ Iэминрэ Амыр-
хъан и къуэрылъхум ипхъу, 
Къэхъун курыт школ №2-м и 
унафэщIым и къуэдзэ Къар-
дэн Аксанэрэ.  

Сокъур Валерэ зэIущIэр 
къызэзыгъэпэщахэм фIыщIэ 
яхуищIащ икIи жиIащ Амыр-
хъан жиIэжауэ ятхыжа тхы-
гъэхэр щэ бжыгъэ зэрыхъур, 
ар егъэлеяуэ гурыхуэу зэ ры-
щытар. «Тхыдэ и лъэныкъуэ-
кIэ, зэпымычу тегъэщIапIэ 
ящIыну адыгэм тхыбзэ иIа-
къым жаIэ щхьэкIэ, ар апхуэ-
дизкIэ лъэпкъыжьщи, къы-
зыдэмыгъуэгурыкIуа циви-
лизацэрэ къэралышхуэрэ 
щыIэкъым. Тхыбзэ яху зэмы-
гъэ пэщынуратэкъым ады-
гэм, атIэ ар зэрагъащIэу я 
щIэ  ныгъэмкIэ адрейхэм ядэ-
мыгуэшэнурат. ЕтIуанэрауэ, 
тхыгъэр псыдзэм ихьынкIэ, 
мафIэм исынкIэ мэхъу, ауэ 
гукIэ зэбгъащIэр зэи кIуэ-
дыжынукъым. Мис абы ири-
гъуэзауэ къысщохъу Хьэхъу-

Сэ сыхуейкъым дыщи мылъкуи,
уэ уи жьэгу сыдэмысыжмэ…

пащIэ Амырхъани. Адрей 
лъэпкъхэм апхуэдэхэр ягъэ-
хьэзыру щытамэ, Амырхъан 
гурыхуэу къалъхуат. Мыбы дэ 
къытхуигъэна щIэиным и 
 куууагъымрэ и беягъымрэ 
иджыри къыдгурыIуакъым, 
ди  щIэныгъэкIи дынэса-
къым. Амырхъан и щIэиныр 
иджы ри куэдрэ къызэ ры-
тIэпIыкIынущ», - жиIащ Ва-
лерэ. 

Мыз Залинэ къыхигъэщащ 
ХьэхъупащIэм и къалэмым 
сабий лIакъуэ зыбжанэ 
зэрыщIапIыкIар, иджыри   
абы и псалъэм зэригъуазэр, 
лъэпкъ литературэм, гъуаз-
джэм, IуэрыIуатэм хэлъ хьэ-
ныгъэ ин зэрыхуищIар. 

- Нобэ ХьэхъупащIэ Амыр-
хъан и тхыгъэхэр пэщIэдзэ 
классхэм къыщыщIэдзауэ           
11-нэ классым щIэсхэм нэс 
ядж, уеблэмэ сабий гъэса-
пIэм екIуалIэ цIыкIухэми ира-
гъащIэ абы и IэдакъэщIэкI 
усэхэр. Иджыпсту министер-
ствэм игъэхьэзыр тхылъы-
щIэхэми итщ и тхыгъэ хэр. 
Амырхъан зыхуэ лэ жьар 
лъэп къырщ, - игъэбелджы-
лащ Залинэ.

ХьэфIыцIэ Мухьэмэд жиIэ-
жащ ХьэхъупащIэ Амырхъан 

бгъэдэлъа зэчийм и кууа-
гъымрэ абы и къуэ Хьэсэн и 
зэфIэкIым къэрал куэдым ис 
адыгэр зэригъэгушхуамрэ. 
Хьэсэн и къуэм и къуэж 
Амыр хъани хэхэс адыгэхэми 
хэкурысхэми ягу зэрыдыхьэр 
къыхигъэщащ. Мухьэмэд 
школ  библиотекэм тыгъэ хуи-
щIащ и Iэдакъэ къыщIэкIа 
тхылъхэр, еджакIуэхэм къа-
хуэщхьэпэну тхыгъэхэр щы-
зэ  хуэхьэсахэр. 

Жыласэ Заурбэч и къэп-
сэлъэныгъэм къыхигъэщащ 
Амырхъан ХьэхъупащIэ лъэп-
 къым, Къэхъун къуажэм я 
мызакъуэу, Къэбэрдей-Балъ-
къэрым, къэрал псом я деж-
кIэ лъапIэу зэры щытар икIи 
къыхилъхьащ ар щыпсэуа 
лъапсэм музей щау хуэну и 
чэзу зэрыхъуар. АбыкIэ къуа-
жэ, район администрацэ-
хэри, КъБР-м ЩэнхабзэмкIэ 
и министерствэри, КъБР-м и 
ТхакIуэхэм я зэгу хьэныгъэри 
зэдэлажьэмэ, зэ ра ху зэ фIэ-
кIынур жиIащ. 

Къардэн Мурадин фIыщIэ 
яхуищIащ лъэпкъым и пщIэр 
иIэту псэуа, ноби зи зэ-
фIэкIым дригушхуэ лIым теу-
хуа зэIущIэр зыгъэхьэзыра-
хэм икIи КПРФ-м къыбгъэ-

дэкIыу фIыщIэ тхылъкIэ 
хуэуп сащ Къэхъун дэт 2-нэ 
курыт школым и унафэщI 
Джатокъуэ Риммэ, абы и 
 къуэдзэ Къардэн Аксанэ, 
тхыдэмкIэ егъэджакIуэ Шыб-
зыхъуэ Хъамсинэ сымэ. 

Апхуэдэу Дау Марьянэ 
 КъБР-м и Профсоюзхэм я 
зэгухьэныгъэм къабгъэдэкI 
ЩIыхь тхылъ яритащ егъэ-
джа кIуэхэу ХьэхъупащIэ-                 
хэ Iэмин  рэ  Акса нэрэ, щIэб-
лэр гъэсэным, егъэ джэным 
хуащI хэлъ хьэ ныгъэм пап-
щIэ. 

Амырхъан акъылыфIэу, гу-
рыхуэу, лъэныкъуэ куэдкIэ 
зэчий бгъэдэлъу зэрыщытам 
и гугъу ящI езыгъэ кIуэ кIа-
хэми къэпсэлъахэми. ЗэIу-
щIэм ХьэхъупащIэм и усэхэм 
къыщеджащ Къэхъун дэт  
школхэм я еджа кIуэхэр. 

А махуэр ягъэдэхащ «Шэ-
джэм псыкъелъэхэр» уэрэ-
жыIакIуэ гупым, Нартан 
 къикIа уэрэджыIакIуэхэм, 
пшынауэхэу Джатокъуэ зэ-
къуэшхэм, «Дыгъэ шыр» 
къэфакIуэ ансамблым (зы-
гъасэр  ХьэхъупащIэ 
 Заурщ). КъБР-м щIыхь зи- 
Iэ и артист, ХьэхъупащIэ 
Амыр хъан и  къуэрылъхум и 

къуэ Хьэ хъупа щIэ Амыр хъан 
шыкIэп шынэм къригъэкI 
макъамэр щIэту къы-
зэхуэсахэм и адэш хуэм и 
уэрэд яжриIащ. Мы щIалэм 
и щапхъэмкIэ болъагъу 
«ЛIэужьыр бжьиблкIэ  мауэ» 
- жыхуиIэ адыгэ псалъэ-
жьым и мыхьэнэр. Амыр-
хъан дадэм и зэчийр и адэм 
къыбгъэдэкIауэ яIуатэ, ари 
жьэ нахуэу, гурыхуэу, хъы-
баркIэ Iэзэу щытауэ жаIэж. 
Абы и хьэл зыхэлъа езы 
Амырхъан и творчествэр но-
бэми куущ икIи гъунэншэщ. 
Амырхъан и къуэ Хьэсэн 
хуэдэу шыкIэпшынэр зы-
гъэб зэрабзэрэ  уэрэдыжьхэр       
макъ дахэкIэ жызыIэрэ ди-
Iакъым, абы и къуэ Джэб-
рэIил и  къуэж Амырхъан 
иджыпсту адыгэ утыкур 
егъэбжьыфIэ, адыгэ Iуэры-
Iуатэм, щэнхабзэм, гъуаз-
джэм хузэфIэкI  хилъхьэу. 
Арагъэнщ лъэпкъ беягъэкIэ 
зэджэжри, лъэужь дахэм и 
щапхъэри.

ХьэхъупащIэ Амырхъан и 
IуэхукIэ школым щрагъэжьа 
гуфIэгъуэ зэхыхьэр къуа-
жэдэсым даIыгъыу, етIуанэ 
махуэми нэгузыужь зэхы- 
 хьэ хэр екIуэкIащ. Къэхъун 

дэлъэ дапIэм и губгъуэм щра-
гъэувэкIат къуажэм дэс 
лъэпкъхэм я пщIантIэ зэпэщ-
хэр. ХьэхъупащIэхэ къызэIуах 
а губгъуэ куэщIым щыплъа-
гъурт Шыбзыхъуэхэ, Тамбий-
хэ, Езийхэ, Понэжхэ, Жам-
борэхэ, КIэшхэ, НэщIэ пы - 
д жэхэ, Къуэшыхэ, Къандэ-
хъухэ, Къарэхэ, Къуэкъуейхэ, 
Едгъулхэ, НэгъэцIухэ я 
пщIан тIэ  зэIухахэр. Щхьэусы-
гъуэкIэ а махуэм къримы-
хьэлIэфа лъэпкъхэр щыIэми, 
хьэщIэхэми къуажэдэсхэми 
ялъэгъуащ адыгэр хьэ-
щIэхуэфIу, и Iэнэр берычэту, 
и жьэгур зэщIэблэу, и нэ-
хъыжьхэр я жьантIэрэ нэ-
хъыщIэхэр жыджэру зэрып-
сэуфыр. 

Къэхъундэсхэм иджыри зэ 
ягъэлъэгъуащ къуажэм къы-
д экIа лъэпкъылI нэсым и 
фэеплъыр я напщIэ зэрыте-
лъымрэ зылI и быну зэрызэ-
къуэувэфымрэ. Щхьэж и 
 жумартагъымрэ хьэлэла-
гъымрэ зытеплъагъуэ Iэнэ 
узэдахэм хьэщIэхэр къра-
гъэблагъэрт, лъэпкъхэр зэ-
лъихьэурэ щыхъуахъуэрт, 
фIым, мамырыгъэм, зэгуры-
Iуэныгъэм щIэлъэIурт. Ма-
хуэр ягъэдэхащ ХьэхъупIа-
щIэхэ къызэрагъэпэща уты-
кум ита, Къэбэрдей-Балъ-
къэрым и уэрэджыIакIуэ 
цIэ ры Iуэхэу Хьэкъул Оксанэ, 
Дэгу Каринэ, КъуэщIысокъуэ 
Роксанэ, ЦокIыл Азэмэт, Бэч 
Азэмэт, Гуазэ Тимур, Тхьэ-
кIумащIэ Аслъэн, Хьэхъу-
пащIэ Амырхъан сымэ, Хьэ-
хъупащIэ Заур игъасэ  «Дыгъэ 
шыр» къэфакIуэ ансамблым. 
ЦIыпIынэ Идар адыгэ джэгу-
кIэхэмкIэ ныбжьыщIэхэм за-
ригъэтIыжащ. 

А махуэм цIыхубэм я нэр 
къыхуикIыу щIызэхуэса шы-
гъажэр шэджагъуэхуэкIуэу  
яублащ. Республикэм и 
щIыналъэ зэмылIэужьы-
гъуэхэм къикIа щIалэхэм я 
жыджэрагъымрэ абыхэм 
шы IумпIэр Iэрыхуэу зэра-
Iыгъымрэ еп лъыну 
къызэхуэса цIыхур губгъуэм 
изт. Шыхэр зэдрагъэлъыурэ 
пщIэнейрэ къы зэдэжащ 
щIалэгъуалэр. 

Апхуэдэу гурыфIыгъуэр, 
гуа пагъэр, гумащIагъэр, 
дэ рэ жэгъуэр, зэкъуэтыны-
гъэр, зэ гурыIуэныгъэр щы-
тепщэу ирагъэкIуэкIащ 
къуа жэдэс хэм ХьэхъупащIэ 
Амыр хъан  къы зэралъхурэ 
илъэсищэрэ плIы щIрэ зэ-
рырикъур. «Сэ сы  хуей къым 
дыщи мылъкуи, уэ уи жьэгу 
сыдэ мысыжмэ», - щыжеIэ 
абы и усэхэм ящыщ зым. 
Хэкум, къуажэм, лъэп къым 
и жьэгум и лъапIагъыр гу-
рыIуэ гъуафIэу къэзыIуэта 
уса  кIуэм и псалъэхэр ноби и 
гъуа зэщ ар къызыдэкIа 
 Къэхъун жылэм. 

НЭЩIЭПЫДЖЭ  Замирэ, 
Адыгэ Республикэм щIыхь 

зиIэ и журналист.  
Сурэтхэр

Уэлджыр Артур трихащ.


